
Inngangur
Vegna deiliskipulags á fyrirhuguðu sumarbú-
staðasvæði á Arnarstapa á Snæfellsnesi óskaði
Snæfellsbær eftir því við Þjóðminjasafn Íslands
með bréfi dags. 15. apríl 1998 að fram færi forn-
leifaskráning. Skýrsluhöfundur, Ragnheiður
Traustadóttir, starfsmaður fornleifadeildar safns-
ins, annaðist skráningu á umræddu svæði hinn
19. s.m.
Ekki hefur farið fram skipuleg fornleifaskráning
á Arnarstapa, en niðurstöður þessarar skýrslu
verða felldar inn í heildarskrána, þegar þar að
kemur. Ljóst er bæði af rituðum heimildum og
minjum, sem víða sjást í umhverfinu á Arnar-
stapa, að þar er mikið starf óunnið við forn-
leifaskráningu.
Æskilegt er, að tekið sé tillit til fornminja í skipu-
lagi, þar sem þær er að finna, og þær látnar njóta
sín í umhverfinu. Ef vel er frá þeim gengið, er
óhætt að fullyrða, að þær verði íbúum og ferða-
mönnum til ánægju og fróðleiks.
Í þessari fornleifaskráningu er einnig getið
helstu og stærstu leifa tengdum iðnaði á svæð-
inu, þótt þær séu ekki nógu gamlar til að teljast
fornleifar í skilningi þjóðminjalaganna. Hins
vegar minna þær á merkan þátt í atvinnusögu
Íslendinga fyrr á öldinni.

Tilgangur fornleifaskráningar
Í þjóðminjalögum1 er ákvæði um að skylt sé að
skrá fornleifar á skipulagsskyldum svæðum
áður en gengið er frá skipulagi eða endurskoðun
þess. Tilgangur þjóðminjalaganna er að tryggja
eins og best verður á kosið varðveislu menning-
arsögulegra minja þjóðarinnar (1. gr.), þar á

meðal fornleifa. Í 16. grein laganna eru fornleifar
skilgreindar sem:

[...] hvers kyns leifar fornra mannvirkja og
annarra staðbundinna minja sem menn hafa
gert eða mannaverk eru á, svo sem:

a. byggðaleifar, bæjarstæði og bæjar leifar
ásamt tilheyrandi mannvirkjum, húsaleifar
hvers kyns, svo sem kirkna, bænahúsa,
klaustra og búða, leifar af verbúðum, naust-
um, verslunarstöðum og byggðaleifar í hell-
um og skútum;

b. vinnustaðir þar sem aflað var fanga, svo sem
leifar af seljum, verstöðvum, bólum, mógröf-
um, kolagröfum og rauðablæstri;

c. gömul tún- og akurgerði, áveitumannvirki
og leifar eftir veiðar til sjávar og sveita;

d. gamlir vegir, stíflur, brýr, vatnsvöð, varir,
hafnir og bátalægi, slippir, ferjustaðir, kláfar,
vörður og vitar og önnur vega- og siglinga-
merki ásamt kennileitum þeirra;

e. virki og skansar og önnur varnarmannvirki;
f. gamlir þingstaðir, meintir hörgar, hof og vé,

brunnar, uppsprettur, álagablettir og aðrir
staðir og kennileiti sem tengjast siðum, venj-
um, þjóðtrú eða þjóðsagnahefð;

g. áletranir, myndir eða önnur verksummerki
af manna völdum í hellum eða skútum, á
klettum, klöppum eða jarðföstum steinum;

h. haugar, dysjar og aðrir greftrunarstaðir úr
heiðnum eða kristnum sið;

i. skipsflök eða hlutar úr þeim.
Að jafnaði skal telja minjar 100 ára og eldri til
fornleifa, en heimilt er þó að friðlýsa yngri minj-
ar [...].

Samkvæmt lögunum eru allar fornleifar frið-
helgar og verndaðar gegn hvers kyns raski. Í 17.1 Nr. 88/1989, með breytingum nr. 43/1991 og 98/1994.



grein segir að fornleifum megi enginn „spilla,
granda né breyta, ekki heldur hylja þær, laga né
aflaga né úr stað flytja nema leyfi fornleifanefnd-
ar komi til“. Þetta á við um allar fornleifar, óháð
sérstakri friðlýsingu. Friðhelgi fornleifa er ekki
háð því að þær séu þekktar eða hafi verið skráð-
ar. Ef áður óþekktar fornleifar finnast ber að
tilkynna það þjóðminjayfirvöldum. Komi forn-
leifar í ljós við jarðrask skal fresta vinnu á staðn-
um uns ákvörðun þjóðminjayfirvalda liggur
fyrir um hvort og með hvaða skilyrðum fram-
kvæmdir megi halda áfram (20. gr.).
Eitt af markmiðum fornleifaskráningar er að
sporna við því að minjar verði fyrir skemmdum
af gáleysi eða að nauðsynjalausu.  Fornleifa-
skráning kemur að notum í minjavörslu þegar
ákvarðanir eru teknar um aðgerðir til verndar
einstökum minjastöðum eða minjasvæðum, auk
rannsókna og kynningar, en það er ekki síður
hagur þeirra sem stýra hvers konar framkvæmd-
um að eiga aðgang að yfirliti um fornleifar á til-
teknu svæði. Segja má að við það vinnist tvennt.
Unnt verður að taka tillit til minjanna við skipu-
lagsvinnu og nýta þær til að varðveita sögu
staðarins í landslaginu. Einnig má minnka stór-
lega líkur á að finnist, öllum að óvörum, fornleif-

ar sem nauðsynlegt verður að rannsaka. Auk
kostnaðar við fornleifarannsóknir geta tafir á
framkvæmdum haft mikil fjárútlát í för með sér.
Björgunaruppgröftur, sem er unninn vegna
framkvæmda og undir þrýstingi frá fram-
kvæmdaaðilum, er heldur ekki æskilegur frá
sjónarmiði fornleifafræðinnar.

Fornleifaskráning
Skráning þessi vegna deiliskipulags á Arnar-
stapa takmarkaðist við fyrirhugað sumarbú-
staðasvæði eins og það er merkt inn á meðfylgj-
andi uppdrætti Hildigunnar Haraldsdóttur,
arkitekts FAÍ. Svæðið er u.þ.b. 35.000 m2 að
stærð.
Ritheimildir, s.s. kort, loftljósmyndir og jarða-
bækur, sem gátu gefið vísbendingar um hvort
vænta mætti fornleifa á svæðinu, voru kannaðar
rækilega áður en haldið var á vettvang. Næst var
svæðið allt gengið í því skyni að leita rústa eða
annarra fornleifa, sem sjá mátti berum augum á
yfirborðinu.
Í skýrslu þessari greinir frá árangri ofangreindr-
ar athugunar.

Minjar á skipulagssvæðinu

Fornleifar
Arnarstapi á sér langa og merkilega sögu, en fyr-
irhugaðs sumarbústaðasvæðis er sjaldan getið
sérstaklega í heimildum.
Samkvæmt Landnámabók er svæðið í landnámi
Sölva, sem fyrst bjó í Brenningi en síðan á Sölva-
hamri.2

Nú á tímum nefnist Brenningur3 eða Brennings-
foss4 lítill foss sem steypist fram af hraunbrún
við norðurjaðar skipulagssvæðisins, en lækurinn
þar fyrir neðan heitir Tjaldhólslækur og rennur
hann í suður um svæðið og bunar loks fram af
sjávarhömrunum.
Brenningur er nefndur í jarðabók Árna Magnús-
sonar og Páls Vídalíns í Arnarstapalandi í byrjun
18. aldar: „þar segja menn að sjeu fornar tófta-
leifar og ætla sumir í gamalli tíð bygð verið hafa.
Engin vita menn rök til þess en ómögulegt er
aftur að byggja.“5

Um aldamótin síðustu virðist þó hafa vottað
fyrir óglöggum tóftum á einum stað við lækinn
og leiddu menn getum að því að þar hefði
bærinn Brenningur staðið.6 Þessar tóftir kunna
að hafa spillst við framkvæmdir í landinu á þess-
ari öld, sem nánar verður vikið að hér á eftir, því
að skemmst er frá því að segja að engar leifar
fornrar mannvistar fundust á fyrirhuguðu
sumarbústaðasvæði við vettvangsathugun nú, ef
frá er talin þjóðleiðin með ströndinni.
Þjóðleiðin liggur í vestur frá Sölvahamri, yfir
Eiturlækinn og þaðan á milli túngirðinga inn í
byggðina á Arnarstapa. Fyrrum var leiðin talin
hættuleg og svo tæp, þar sem hraunklettahryggur
nær alveg fram á brún, að vegfarendur höfðu
orðið að skríða yfir með mestu varkárni. Um
miðja 18. öld hafði verið brotin gata gegnum
klettahaft nokkru ofar og grjótgarður hlaðinn á
tanganum til að varna fífldjörfum ferðamönnum
vegarins.7 Leiðin er merkt með punktalínu inn á
skipulagsuppdrátt Hildigunnar Haraldsdóttur og
liggur á kafla um fyrirhugað sumarbústaðasvæði.

Iðnminjar
Árið 1937 hóf Vikurfélagið hf. vikurnám við
rætur Snæfellsjökuls og eru ýmsar minjar á
áformuðu byggingarsvæði um þau miklu um-
svif, sem því tengdust. Þær eru ekki sjálfkrafa
verndaðar af þjóðminjalögum með því að þær
eru ekki orðnar hundrað ára gamlar. Í lögum er
þó heimild til þess að friðlýsa yngri minjar, en
um þau efni hefur hvorki skapast hefð né opin-
ber stefna verið mörkuð. Gefur engu að síður
augaleið að iðnminjarnar á Arnarstapa eru
merkar heimildir um nýsköpun í atvinnulífinu á
fyrri hluta aldarinnar.
Frumkvæðið að vikurnáminu á Snæfellsnesi átti
Jón Loftsson, forstjóri í Reykjavík, og hratt því í
framkvæmd ásamt Sveinbirni Jónssyni. Að
sumarlagi var leysingarvatn frá jöklinum látið
rífa niður vikurinn og fleyta honum í lækjarfar-
vegum niður í birgðastöð við rætur fjallsins.
Þaðan var honum svo veitt áfram með vatni í
trérennum í gegnum mikla valsa, sem muldu
hann í réttar stærðir. Úr mölunarhúsinu rann
hann svo áfram nokkurn spöl niður í síló, en úr

2 Íslendingasögur I, Reykjavík 1981, bls. 64.
3 Ólafur Lárusson. Landnám á Snæfellsnesi, Snæfellsnes I. Félag

Snæfellinga og Hnappdæla í Reykjavík 1945, bls. 81.
4 Örnefnaskrá um Arnarstapa. Örnefnastofnun. Óprentað.
5 Árni Magnússon og Páll Vídalín. Jarðabók IV, Kaupmannahöfn

6 Árbók fornleifafélagsins, Reykjavík 1900, bls. 25.
7 Ferðabók Eggerts Ólafssonar og Bjarna Pálssonar 1752-1757 I.

Reykjavík 1978, bls. 157-158.
Siglingaljós fyrir vikurflutningaskipin (RT).



því var með einu handtaki látið renna á bílana,
sem fluttu vikurinn síðasta áfangann til sjávar.
Var þar önnur birgðastöð. Útskipunin fór þannig
fram, að vikrinum var veitt með vatni út í skipin,
en þar var vatn og vikur aðskilið í sérstöku tæki,
þannig að vikurinn rann sjálfkrafa niður í lest-
ina, en vatnið fyrir borð.8 Vikurinn var svo flutt-
ur til Reykjavíkur eða beint til útlanda. Starfsemi
þessi veitti mikla staðbundna vinnu um langt
árabil.9

Leifar þessara umsvifa eru margar greinilegar og
skal fyrstar telja þrjár rennur, sem koma niður
frá hraunkambinum hvar Brenningur fellur fram
af, og liggja að sjó, en um þær var vikrinum
fleytt að neðstu geymslustöðinni. Hér eru jafn-
framt tveir háir stöplar, þar sem voru siglingaljós
fyrir vikurflutningaskipin. Veggir húss, sem
mun hafa verið nefnt Svartiskúr og vinnumenn
mötuðust í, eru að nokkru enn uppistandandi.
Og finna má grunna að minnsta kosti tveggja
mannvirkja enn, sem hafa tilheyrt þessari at-
vinnustarfsemi. Á hraunbrúninni við Brenning
blasir við augum ryðbrunninn vals, sem muldi
vikur.

Niðurlag
Fornleifar á svæðinu voru sjáanlegar á einum
stað og til eru heimildir um fornleifar á einum
stað í viðbót, en þeirra sést ekki merki lengur
(iðnminjar eru hér ekki meðtaldar).
Oft er vandi að slá einhverju föstu um ástæður
þess að minjastaður hverfi, en svo hafa
framkvæmdir Vikurfélagsins umbylt landinu á
þessum stað, að ekki er ósennilegt að þar með
hafi merki fornrar mannvistar máðst úr um-
hverfinu. Minjar kunna þó enn að leynast undir
grassverðinum og gætu komið í ljós við fram-
kvæmdir síðar. Vegna heimildar um landnáms-
bæ Sölva og nálægðar við söguslóðir er rétt að
framkvæmdaaðili sýni aðgætni við jarðrask á
fyrirhuguðu sumarbústaðasvæði.
Af þessari athugun verður þó ekki greint að
fornleifar séu í hættu vegna fyrirhugaðra
framkvæmda, aðrar en þjóðleiðin, en hana ber
að varðveita eins og kostur er og alls ekki rjúfa.
Iðnminjar geta margar verið skemmtilegar í
umhverfinu og minnt á stórhug og atvinnu-

sköpun á fyrri helmingi þessarar aldar. Er þeim
tilmælum beint til Snæfellsbæjar að varðveita
þær helstu eins og framast er unnt, t.d. rennurn-
ar, vitana og valsinn.
Til þess að minjar í umhverfinu geti orðið íbúum
og öðrum til ánægju og fróðleiks væri æskilegt
að merkja þær með einum eða öðrum hætti.

Skipulagskort af Arnarstapa.




